
O fana’ no mako to ilisin

Maraod ko sakapita a folad to mihecahecaan, ira ko tadamaanay a

lekakawa no Pangcah “ llisin ” hananay, maraod to kona romi’ad, o
mitiliday o misiyakayay ato miliyasay to niyaro’ a tamdaw, maemin to
pahanhan minokay mikapot tona kailisinan a romi‘ad. Tolo romi’ad ko lawla
no niyaro’, sakacecay a romi’ad, Mifiracay han, mitifek misafelac ko
fafahiyan mipacok to fafoy ko kapah, dadaya mapolong ko lafi no fa’inayan
| talo’an, mingodo to mato’asay, maherek malafi cilosid masakero ko
fa’inayan tahira sa i lafii.

Sakatosa a romi’ad tosa ko toki to herek no lahok, matengil to ko radiw
no sakiilisin i sopika ato pilekal no mama no kapah micoracor to finawlan
tayra i taloan a masa’opo. Palosiden to ni ina kako, salipahak sa kako a tayra
I taloan. lraay ho ma’araw to ako ko takaraway pikacawan no niyaro’,
pinangan o niyaro’ no Pangcah. Tahira han i taloan, maemin to ci losid ko

fa’inayan fafahiyan ato mato’asay wawawawa, nengneng han ko losid no

paytemek sa maliemi’ sa a malikat, sa salongan sa a manengneng.

Misatapang sato i makakayat to ko kamay, keriden to no mama no

kapah ko kasaselal a malikoda, o pakarongay ato wawa ikaikor tongod hanto

no fafahiyan. Ira ko pati’eciway a tamdaw, pacawien no ’alomanay a
milecad ko radiw no patieciway, makakayat mitaliyok ko kalikoda, kako
saan i, mafokil a romadiw mafokil a mi’awas, cahocaho fahal pakatoor to
kako to ’awas no tao, mafana’ to miperok ko wa’ay, salipahak sato kako ato
kapot a masakero.

Sowal sa ci ina, “ Nano to’as a rayray ira ko kasaselal a lekakawa no
Pangcah, o0 manmaan a lisinan, dademakan saheto o kakitaan no niyaro’ ko
mamiketon, ta patoroden ko mama no kapah, o kasaselal ko mamireko a
milaheci. ” saan. O fana’ no mako to ilisin a demak, deng malikoda caay
pitolas a romadiw ato malacecay ko kaen, maolah kako to ka ’aloman no
tamdaw malacecay a lipahak, malasaka awaay to ko kihar no kasasiolah no
faloco’, nawhani, o caay ko mama’aca kona hatiniay a lipahak.

Saikoray to a romi’ad, mipihay han, deng o fafahiyan aca ko
masakeroay, nika no aniniay sato pakayatan a dadaya hanto, onini to ko

sakaolah no kapah ato kaying a malikoda.

